
TAYANGAN PERDANA FILEM MONSOON ARAHAN PELAJAR FTKW DAPAT SAMBUTAN
HANGAT

NAIB Canselor Universiti Malaysia Kelantan (UMK), YBhg. Prof. Datuk Dr. Raduan bin Hj. Che Rose, telah menyempurnakan majlis
perasmian pelancaran filem pertama arahan pelajar Fakulti Teknologi Kreatif dan Warisan (FTKW), sempena Tayangan Perdana Festival
Monsoon dan Sambutan Tahun Baru 2013, yang berlangsung di UMK Kampus Bachok, pada 31 Disember 2012.

Filem yang berlatar belakangkan seni kebudayaan mak yong yang sememangnya terkenal di negeri Kelantan ini adalah tepat pada masanya
sebagai salah satu cara untuk mempromosikan universiti tersebut kepada masyarakat.

Tayangan Perdana kedua filem Monsoon itu akan menemui penonton di Hotel Renaissance, Kota Bharu, Kelantan, pada 14 Januari 2013
dan bakal ditayangkan di pawagam di Kuala Lumpur pada bulan Mac nanti.

Monsoon merupakan sebuah filem yang menceritakan tentang pengembaraan seharian dua beradik tiri yang mencari moyang mereka bagi
mendapatkan ilmu Mak Yong yang dipercayai memiliki kuasa luar biasa.

Filem itu turut menonjolkan watak yang begitu taksub terhadap kuasa mak yong sepanjang perjalanan cerita telah mencetuskan beberapa
pergolakan serta pergaduhan berlaku.

Menurut Prof. Datuk Dr. Raduan, filem Monsoon adalah hasil inisiatif pihak pengurusan dan Dekan FTKW, YBhg. Prof. Dr. Abu Hassan bin
Hasbullah, bagi menonjolkan program pengajian yang ditawarkan oleh fakulti dan memperkenalkan UMK kepada masyarakat.

Beliau berkata, selain itu filem ini adalah bertujuan untuk menceriakan suasana kampus bagi merangsang minda siswa dan siswi untuk
melihat satu perubahan yang telah dilakukan oleh pihak Universiti serta fakulti sendiri.

“Saya mengucapkan syabas kepada kepimpinan Prof. Dr. Abu Hassan dan semua pelajar FTKW yang bertungkus-lumus menghasilkan
filem ini dan menjayakan program ini sempena sambutan Tahun Baru 2013,” katanya pada perasmian filem tersebut, baru-baru ini.

Justeru itu, Prof. Datuk Dr. Raduan memberitahu, pihak universiti akan melaksanakan lebih banyak lagi program-program yang menjurus
kepada keceriaan kampus pada masa akan datang.

“Walaupun UMK adalah sebuah universiti baru tetapi kita perlu melakukan pendekatan-pendekatan dan program-program yang boleh
mendekatkan Universiti dengan masyarakat dan secara tidak langsung dapat mempromosikan kampus ini,” katanya.

Hadir sama pada majlis pengenalan kepada filem itu ialah, penulis skrip dan juga pelakon tambahan, Mohd Arifin Ali, 21 dan pelakon
utama, dikenali sebagai Rio Erkan.

Filem tersebut melibatkan penyertaan 40 pelajar serta dibantu oleh kakitangan dan Dekan Fakulti Teknologi Kreatif Warisan, Profesor Abu
Hassan sebagai penasihat.

Pada majlis itu, penonton turut dihiburkan dengan persembahan kumpulan muzik Monsoon Band.

